Liklik toktok i go long Rahula

Cula Rahulovada Suttana

Mi Ananda bin harim olesem: 

Wanpela taem Buddha i bin stap long haus monk bilong Anathapindika, long hap bus ol i kolim Jeta Grove, klostu long Savatti, na dispela tingting i bin kamap long em taem em i stap long meditation:

'Rahula nau i laek kamap klia long ol save long halvim em long kisim klia save tru. I gutpela sapos mi go na halvim em long pinisim wonem ol karanki kaen tingting i stap iet na skulim em gen.'

Long morning, em i stretim laplap (robe) bilong em gut na karim bowel na wokabaut i go long Savatti long askim kaikai. Taem em i kambek pinis na kaikai pinis, em i bin toktok long Monk Rahula olesem:

'Kisim mat bilong yu, Rahula, na bai yumi i go long hap bus oli kolim Andha Grove na stap long hap tede.'

Rahula i bin kisim mat bilong em na bihaenim Buddha i go.

Long dispela taem i bin gat planti ol god i bihaenim Buddha tuia, long wonem ol i bin ting olesem: 'Tede bai Buddha givim sampela skul gen i go long Rahula bilong pinisim ol tingting nogut.'

Taem ol i bin kamap long dispela hap bus, Buddha i bin sindaun long as bilong wanpela diwai long wanpela sia oli bin stretim bilong em, na Monk Rahula i bin sindaun long wanpela saet bilong em.

Buddha i bin givim toktok i go olesem:

'Rahula, yu ting olesem wonem, dispela ai bilong yumi, em bilong stap wankaen olgeta o nogat?'

'Em bilong chenis, Big Man.'

'Na wonem samting i save chenis save wokim hamamas o pen?'

'I save wokim pen, Big Man.'

'Sapos samting i no inap long stap wankaen na wokim pen i kamap na save chenis, em i stret long tingting olesem: "dispela em bilong mi, mi em dispela, dispela em i mi iet o dewil bilong mi?" 

'Nogat truia, Big Man.'

'Rahula, yu ting olesem wonem, ol samting yumi save lukim, ol bilong stap wankaen olgeta o nogat?'

'Ol bilong chenis, Big Man.'

'Na wonem samting i save chenis save wokim hamamas o pen?'

'I save wokim pen, Big Man.'

'Sapos samting i no inap long stap wankaen na wokim pen i kamap na save chenis, em i stret long tingting olesem: "dispela em bilong mi, mi em dispela, dispela em i mi iet o dewil bilong mi?" 

'Nogat truia, Big Man.'

'Rahula, yu ting olesem wonem, ol tingting i stap baksaet long lukluk na tu lukluk, ol bilong stap wankaen olgeta o nogat?

'Ol bilong chenis, Big Man.'

'Na wonem samting i save chenis save wokim hamamas o pen?'

'I save wokim pen, Big Man.'

'Sapos samting i no inap long stap wankaen na wokim pen i kamap na save chenis, em i stret long tingting olesem: "dispela em bilong mi, mi em dispela, dispela em i mi iet o dewil bilong mi?" 

'Nogat truia, Big Man.'

'Rahula, yu ting olesem wonem, ol pilim na ron bilong tingting i save kamap bihaenim lukluk, ol bilong stap wankaen olgeta o nogat?

'Ol bilong chenis, Big Man.'

'Na wonem samting i save chenis save wokim hamamas o pen?'

'I save wokim pen, Big Man.'

'Sapos samting i no inap long stap wankaen na wokim pen i kamap na save chenis, em i stret long tingting olesem: "dispela em bilong mi, mi em dispela, dispela em i mi iet o dewil bilong mi?" 

'Nogat truia, Big Man.'

'Rahula, yu ting olesem wonem, iau na ol samting bilong harim, nus na ol samting bilong smelim, tang na ol samting bilong testim, bodi na ol samting bilong tachim, sindaun bilong tingting na samting bilong tingim, na ol tingting i stap baksaet long ol, na lukim, smelim, testim, tachim na driman, na ol pilim na tingting i save kamap bihaenim ol, ol bilong stap wankean olgeta o nogat?

'Ol bilong chenis, Big Man.'

'Na wonem samting i save chenis save wokim hamamas o pen?'

'I save wokim pen, Big Man.'

'Sapos samting i no inap long stap wankaen na wokim pen i kamap na save chenis, em i stret long tingting olesem: "dispela em bilong mi, mi em dispela, dispela em i mi iet o dewil bilong mi?" 

'Nogat truia, Big Man.'

'Rahula, wanpela gutpela man husat i skul long kisim klia save na em i luksave olesem, bai i les long ai, les long ol samting bilong lukim, les long tingting i stap baksaet long lukluk, les long lukluk, na les long ol pilim na tingting i save kamap bihaenim lukluk. 

'Rahula, wanpela gutpela man husat i skul long kisim klia save na em i luksave olesem bai i les long iau na ol samting long harim, les long nus na ol samting bilong smelim, les long tang na ol samting bilong testim, les long bodi na ol samting bilong tachim, les long sindaun bilong tingting na ol samting bilong tingim na les long ol tingting i stap baksaet long ol dispela, les long lukluk, harim, smelim, tastim, tachim na driman, na les long ol pilim na tingting i save kamap bihaenim long ol dispela.

'Sapos wanpela i les olesem bai sigarap i slo na pinis olgeta. Sapos sigarap i pinis em i kamap fri. Taem em i fri em i save olsem:"Mi fri pinis, mi no inap long born gen, mi bihaenim gut gutpela rot pinis, wonem bilong wokim mi wokim pinis, i nogat moa bihaen." Em i save olesem.' 

Klia Save Man i bin toktok olesem. Monk Rahula i bin hamamas tru long toktok bilong Buddha.

Taem Buddha i bin toktok olesem tingting bilong Monk Rahula i bin kamap klia olgeta na ol karangki tingting bilong holim pas ol samting i bin pinis. Na tu ol dispela god husat i bin stap i kisim klia lukluk save long wonem i tru olesem: " Wonem samting i save kamap bai i mas pinis".

PAGE  
1

